
Alþingi ályktar að skora á ríkisstjórnina að láta fram fara fyrir næsta reglu-
legt þing endurskoðun á gildandi lagaákvæðum um sölu og veitingar áfengis með
það fyrir augum að stuðla að skynsamlegri og hóflegri meðferð áfengra drykkja
en nú tíðkast með þjóðinni.

Jafnframt verði framkvæmd athugun á því, hvort unnt sé að skapa lands-
mönnum auknar gjaldeyristekjur með því að leyfa hér bruggun áfengs öls til út-
flutnings.

Greinargerð.

Það er á alþjóðarvitorði, að reglur þær, sem nú gilda um sölu og veitingar áfengis
hér á landi, stuðla engan veginn að skynsamlegri meðferð þjóðarinnar á áfengum
drykkjum. Mikið brestur og á, að Íslendingar fari þannig með áfengi, að sæmilegt
geti talizt og menningarþjóð samboðið. Hins vegar er mjög erfitt að ræða þessi mál
á opinberum vettvangi. Valda þar um margs konar fordómar og rík hneigð til þess
að trufla rökrétta hugsun, en hvetja til æsiriga og sleggjudórna.

Með tillögu þessari er lagt til, að ríkisstjórnin láti fram fara endurskoðun ú
gildandi reglum og lagaákvæðum um sölu og veitingar áfengis með það fyrir augum
að stuðla að skynsamlegri og hóflegri meðferð áfengra drykkja en nú tíðkast með
þjóðinni. Um réttmæti og nauðsyn slíkrar endurskoðunar ættu allir öfgalausir menn,
sem skilja það vandamál, sem hér er um að ræða, að geta verið sammála. Umbótum
frá núverandi ástandi verður ekki kornið fram nema nýrra skynsamlegra leiða verði
freistað.

Þá er lagt til, að ríkisstjórnin láti framkvæma athugun á því, hvort unnt sé að
skapa þjóðinni auknar gjaldeyristekjur með bruggun áfengs öls hér á landi til út-
flutnings. Gjaldeyrisafkoma Íslendinga er nú hin hörmulegasta. Stórfelldur skortur
er í landinu á brýnustu nauðsynjum. Knýjandi nauðsyn ber þess vegna til þess, að
allra hugsanlegra ráða verði leitað til þess að auka gjaldeyristekjur þjóðarinnar.
Það er álit margra manna, að miklir möguleikar séu á að gera hér gott öl, sem yrði
útgengileg vara á erlendum mörkuðum. Væri það hrein fásinna að láta undir höfuð
leggjast að rannsaka þá möguleika. - Að öllu þessu athuguðu væntir flutningsmaður
þessarar tillögu þess, að Alþingi taki henni vel og í samræmi við þann vanda, sem
þjóðinni er á höndum í því efni, sem hún fjallar um.


